
   
 
 

15. august 2013 
 
Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara: 

 
Naalakkersuisut  apeqqutit kollegialiorneq pillugu:  

1. Ilinniartitaanermut, naligiisitaanermut,  Ilageeqarnermut Kulturimullu 
Naalakkersuisoq oqarnikuuvoq, kollegialiortiterneq Naalakkersuisut suliaannut 
pingaartunut ilaasoq. Taavami soormitaavaana 2014-mut Aningaasanut Inatsisissami 
taamaallaat 15 millioner koruunit kollegialiornissamut immikkoortinneqarsimasut?  

2. Suna pissutaava Nuummi kollegialiornissaq pingaartinneqanngimmat, uffa Nuuk 
nuna tamakkerlugu ilinniartoqarnerpaasoq taamaattumillu kollegianik 
amingaateqarnerpaasoq? 
 

(Inatsisartunut ilaasortaq Palle Christiansen, Demokraatit) 
 
Tunngavilersuut 
Demokraatini suliniarfissat pingaartut tassaatippagut – pingaartitassat –allatut oqaatigalugu 
immikkoortuupput aningaasaliiffigisassat.  
 
Isertorneqassanngilaq Ilinniartitaanermut, naligiisitaanermut,  Ilageeqarnermut Kulturimullu 
Naalakkersuisoq Nick Nielsen (Siumut) ulloq 26. juli 2013 tusagassiutinut imatut allannikuummat: 
 
”Soorlu qasseeeriarlugu oqaatsigisareersimagiga, Naalakkersuisut isaanniit isigalugu kollegianik 
sanaartortitsiuarnissaq pingaarnerpaatitatsinnut ilaajuarallassaaq. Aamma qasseeriarlunga 
oqariartuutigisarsimavara tamatumani Nuuk kisimi pineqanngimmat.” 
 
2014-mulli Aningaasanut Inatsisissaq atuaraanni ajoraluartumik takuneqarsinnaavoq,  
Naalakkersuisut oqaatsitik kusanartorsuit neqitalersimanngikkaat. 2014-mut 
kollegialiortiternissamut 15 milliuunimerngit immikkoortinneqarsimapput,  tassani Nuuk 
sunnguamilluunniit eqqarsaatigineqarsimanngilaq naak kollegiat amingaataalluinnaraluartut.  
 
Assersuutigalugu oqaatigisinnaavara Naalakkersuisut siuliisa kollegialiortiternissaq 
pingaarluinnartutut isigisimammassuk. Taamaattumik immikkoortumi 500 millioner koruuninik 
amerlanerusut atorpagut. Assigiinngissut takunngitsoorneqarsinnaanngilaq.  
 
Apeqqutit akeqquneqarput  tigusineraniit ullut sulliviit naliginnaasut qulit qaangiutsinnagit. 

 


